
Jå griaß eng Gott liabe Leit 
mei håbm mia heit a freit  
a Jåhr lång wårtn mia Riada 
scho am heiring Rudn Kiada 
derfma tånzn und singa 
unsre Gstanzl dårbringa  
mir - tånzn is net glogn 
sogår am Voi-spåltn bodn 

Håbt´s heit d´Siagna Rud scho gsegn 
De san netta Fünf´e gwen 
Da Platzer und da Lehner a 
Sågn da Rud Tschüss und Baba 
Sooo - måncher wird si frågn 
Då muaß ma ehrlich sågn 
Aufghert håbm de schichan zwe 
Und nehmbei klingt´s hiazt sche 

Bei da Herbstjågt wird’s bled her 
D´Bräuer Martina jammert sehr 
Weil bei ihr wa Jågdåbschluss 
Do es kimmt neamt ein Verdruss 
Sie håt Schnitzl gricht und Tortn 
Do auf d´Jaga kånn´s lång wårtn 
De saufn liaba ban Boiz 
A Garagenbier a kålts 

In Pimmerlehner Hannes is passiert 
Håt sein Spezi fåst Kastriert 
Göllt min Schraufenziaga å 
Der steckt in Freind seine Gågå 
De Eier gschwolln und zwetschken blau 
Hängan nur mehr hålbert drån 
Rennts vorm Pimmerl weg Husch Husch 
Der Kastriert eich glei im Pfuusch 

Da Simsnpointner Lois fåhrt zan Bezirksjagatåg 
Is g´schneitzt und g´schampat går koa fråg 
Kriagt an goldnen Bruch gwiss 
Weil er 50 Jåhr Jaga is 
Wie er dort ån kimmt jå mei 
Wår då a Flohmårkt - koane Gwei 
A Wocha z´båld wår da Lois 
Do sunnst stimmt ba eahm fåst ois 

Bei da Wolfinger Judith wår des ähnilch 
Bestöllt Theaterkårtn nämlich 
Für 20 Leit - erste Reih 
Do wiaß dort hinkemman auwei 
S´Theater voll nur hint is plåtz 
Stengan 3 Stund hern koan Såtz 
Wårn oan Tåg z´spåt wås sois 
A bei ihr stimmt nimmer ois 

Die Künstliche Intelligenz 
I woaß net ob´s es de kennts 
Måchst a Gedicht oder an Reim 
Gibst oafåch a påår Daten ein 
ChatGPT miaß ma berichten 
Kånn leider net gscheit Gstanzl dichten 
Kåltenböck Christl kennt a niada 
Is die KI vom Ruden Kiada 

In Lehner Sigi håbm´s uns gsågt 
Håt des Jagafiaba pååckt 
Sein Ferrari bitte sehr 
Spritz er Suzuky Jaga grea 
Er beschäftigt si nå wås´n 
Mit Reh und Hirsch vorållem Håsn 
Kånnst du nimmer gscheit schnaxln 
Gehst auf d´Håsn mit 4 Haxln 



Håbt´s neiche Musiheim scho gsegn 
Drent in Hilbern is gwen 
Es schaut aus rund umadum 
Wie a Krematorium 
Da Sturmi Frånz kånn ma hern 
Soll hiazt Totengråba werdn 
Und d´Heilige - Evelin 
Wird sei Vor – beterin 

Kåmmerdirektor Kårl Dietachmair  
Heb ma besonders vor heier 
Letzt´s Jåhr håman net ån gsunga 
Is mit 2 Liter trotzdem kumma 
Ihr Direktoren von da Raika 
Stepan Puchner Pree und weiter 
Bestöllts im vorfeld glei an Wein 
so soi hålt a Direktor sei 

In Lehner Hansi håts dawischt 
Er is ins Radar eini zischt 
Mit 135ig såchn 
Und - ana gscheitn kråchn 
Er muaß gånz schnö Hoam brausn 
Wei sei Ulli wårt auf´s mausn 
Des Radar kennt jeder in Siagn 
Do steht´s Zipfal steht s`Hirn 

Zum Casting nåch Amerika 
Fåhrn d´Gabi und die Sylvia 
Wei für´n neichn Barbie Füm 
Suachan´s a Hauptdårstellerin 
Se san fesch und schårf san´s a 
Oafåch Blondinen 1 A 
Do da Regisseur sågt nur 
Für d´Geisterbåhn håma gnua 

Unser Bez. Part. Obm Ch Dörfl wår guat drauf 
Letzten Kiada Prost und sauft 
Den guatn Wein håt er genossn 
Etla Liter san då gflossn 
Der guate Månn håt leicht låcha 
Kånn min Dienstauto Hoam kråcha 
Mia wolln koan Liter heier mehr 
Sondern zan Hoamfåhrn dein Chauffeur 

Unsre Gstanzl san hiazt um 
Es wårts a dånkbårs Publikum 
An schen Dånk sågn mia Riada 
Segn uns nächstes Jåhr am Kiada 
San nu drawi Heit geh leck 
Håbm an Auftritt gånz weit weg 
In da Kulturhauptstådt Båd Ischl 
Tånz ma nåckert nu a bissl 


